
Г. Волков çырнӑ «Ăслӑ ача» калав тӑрӑх хатӗрленӗ инсценировка 

Вылякансем: 

1. Ватӑ çын 

2. Ватӑ çыннӑн кинӗ(усал кӑмӑллӑ хӗр арӑм) 

3. Ватӑ çыннӑн ывӑлӗ (лӑпкӑ кӑмӑллӑ çын, арӑмӗн сӑмахӗсенчен 

иртейменскер) 

4. Ача (Ватӑ çыннӑн  çичӗ-сакӑр çулхи мӑнукӗ) 

Сценкӑра кирлӗ япаласем: 

1. Ӗлӗкхи пӳрт ӑшне кӑтартса паракан япаласем: кӑмака, сӑпка, турӑш 

кӗтесӗ, сӗтел, тенкел,  

2. Çунашка 

3. Улӑмран ӑсталаса тунӑ  ватӑ çын кӗлетки 

4. Сӑхман, çӗлӗк 

5. Хӗллехи вӑрмана, тарӑн çырма хӗррине кӑтартса паракан ӳкерчӗк. Е ӑна 

презентаци туса экран çинче кӑтартма пулать) 

1-мӗш курӑну 

Ӗлӗкхи пӳрт ӑшӗ. Икӗ чӳрече. Кӗтесре турӑш, кӑмака, тенкел, сӑпка. Кӑмака 

çумӗнчи тенкел çинче пӗр ватӑ çын выртать. ( Улӑмран ӑсталанӑ ватӑ çын 

кӗлетки)  Унӑн ывӑлӗ çӑматӑ тӗплесе ларать. Çичӗ-сакӑр çулхи  мӑнукӗ сӗтел 

хушшинче кӗнеке вуласа  ларать. Тӗпел кукринче кил хуçи хӗр арӑмӗ тем 

ӗçлет, мӑкӑртатать. Тӑрсан-тӑрсан унӑн сасси хытӑраххӑн илтӗнме тытӑнать. 

Ватӑ çыннӑн кинӗ: Йӑлӑхтарсах çитерчӗ ку пурнӑç, çак ват çын, мӗн усси 

унран!!! (Унтан вӑл упӑшки патне пырать те  кӑшкӑрсах ятлама 

тытӑнать) Аçуна çунашка çине ларт та тарӑн вара леçсе пӑрах! Текех 

пӑхмастӑп эп ӑна!!! (çапла калать те пӳртрен тухса каять) 

(Упӑшки усал арӑмне хирӗç нимӗн те калаймасть. Вӑл хаш! сывлать те 

пӳртрен тухса каять. Сӗтел хушшинче ларакан ача кӑмака çумӗнче 

выртакан аслашшӗ патне пырса пӑхать, ӑна ыталаса илет. Каç пулать. 

Пурте çывӑрма выртаççӗ.) 

2-мӗш курӑну 



Ир пулнӑ. Ватӑ çын çаплах кӑмака çумӗнче выртать. Ывӑлӗ кӗрет. Вӑл 

сӑхманпа, çӗлӗкпе, уринче çӑматӑ. Алӑк патне çунашка лартать. 

Ача сӗтел хушшинче ларать.  

Ватӑ çыннӑн ывӑлӗ: Эх-ха-хай! Каяр пулӗ ӗнтӗ. (Вӑл кӑмака çумӗнче 

выртакан ашшӗне (улӑмран ӑсталанӑ, ватӑ çын пек тумлантарнӑ 

кӗлеткене) çунашка çине илсе лартать е вырттарать, туртса тухса каять. 

Сӗтел хушшинче ларакан ача та тумланса хыçран тухать) 

3-мӗш курӑну 

Хӗллехи вӑрман хӗрри, тарӑн çырма. Çил вӗрни илтӗнет (компьютерпа çил 

вӗрнине палӑртакан сас ямалла) Ывӑлӗ ашшӗне çунашкапа туртса пырать. 

Хыçра  7-8 çулхи ача.  

Акӑ вӗсем тарӑн çырма хӗрне çитеççӗ. Ватӑ çынна ывӑлӗ çунашкипе пӗрлех 

çыран хӗрринчен çырманалла тӗксе антарса ярать(Çунашкана сцена тепӗр 

енчен хӑшӗ те пулин туртса илет).  Çунашка хыççӑн çырма тӗпнелле ача та 

васкаса анса каять. 

Ашшӗ: Ăçта каятӑн? (Ашшӗ ывӑлне аллинчен ярса тытать) 

Ача: Çунашкана илсе хӑпарас тетӗп. 

Ашшӗ: Мӗне кирлӗ сана çав çунашка? Сана эпӗ çӗннине илсе парӑп. 

( Çав вӑхӑтра  ача ашшӗн аллинчен вӗçерӗнет  те кӗç çунашкана туртса 

тухса ашшӗ умне çитсе тӑрать. Çӗлӗкӗ чалӑшса кайнӑ хӑйӗн. Сывласса та 

аран сывлать).  

Ашшӗ: Мӗншӗн çав çунашкашӑн нушаланатӑн? Каларӑм-çке сана, çӗннине 

илсе парӑп. 

Ача: Çӗннине илсе парӑн-ха эсӗ. Анчах ку çуна тинех ярӑнма юрӑхлӑ пулас 

çук ӗнтӗ. Ăна эпир лаççа  кӗртсе хурӑпӑр. Вӑл пирӗн ваттисене турттарса 

леçмелли çунашка пулӗ. Аннепе эсӗ ватӑлсан та сире çак çунашка çине лартса 

хам килсе пӑрахӑп. 

Ашшӗ: Ывӑлӑм, мӗскер тетӗн? 

(Ашшӗ хӑраса каять. Куççулӗ юхса анать. Алли-ури чӗтреве ӳкет. Çырмана 

чупса анать те хӑйӗн ашшӗне юр ӑшӗнчен кӑларать, çунашка çине лартать 

те килелле утать. Ача хыçран пырать) 



4-мӗш курӑну 

Пӳрт ӑшӗ. Ватӑ çыннӑн кинӗ тӗпел кукринче ӗçлет. Упӑшки ватӑ ашшӗне 

йӑтса кӗнине курсан вӑл тарӑхса кӑшкӑрма тытӑнать. 

Арӑмӗ: Мӗншӗн каялла илсе килтӗн? 

(Упӑшки ашшӗне вырӑн çине вырттарать) 

Ватӑ çыннӑн ывӑлӗ: Пӗлетӗн-и, ывӑл мӗн каларӗ? Эпир ватӑлсан пире те вӑл 

çак çунашка çине лартса çырмана килсе пӑрахӑп терӗ. Çак çунашка ваттисене 

турттармалли çунашка пулӗ терӗ.  

Ватӑ çыннӑн кинӗ: (Икӗ аллипе пуçне тытса) Эх, чӑнах-и? Мӗнле шутламан-

ха эпир? Каçарсам, атте. Текех нихӑçан та ун пек пулмӗ. (Ватӑ çын патне 

пырса чӗркуçленсе ларать) 

Ватӑ çыннӑн ывӑлӗ: Епле ӑслӑ иккен пирӗн ача. Вӑл пирӗн куçа уçрӗ. Эпир 

те вӗт хӑçан та пулин ватӑлатпӑр. Пире мӗн кӗтӗ?  Ватта сума сӑвакан – хӑй те 

ырӑ куракан, ватта хурлӑх тӑвакан – хӑй те хурлӑх куракан  тесе ахальтен 

каламан çав  

(Ачи  кӗрет. Ашшӗ, амӑшӗ тата ывӑлӗ ватӑ çын патне пыраççӗ, ӑна ыталаса 

илеççӗ.) 

 Чаршав хупӑнать 

 

 


